
                                    ENTI RREGULLATOR I ENERGJISË 

                                                               BORDI 

                                                              VENDIM 

                                                   Nr. 342, Datë 06.11.2026 

                                                                  MBI 

FILLIMIN E PROCEDURËS ADMINISTRATIVE PËR SHQYRTIMIN DHE 

MIRATIMIN E “RREGULLORES PËR PROCEDURAT E THJESHTUARA TË 

LICENCIMIT NË SEKTORIN E ENERGJISË ELEKTRIKE” 

Në mbështetje të neneve 16 dhe 42, pika 2 të ligjit nr. 59/2026 “Për sektorin e energjisë 

elektrike”; neneve 15 dhe 26 të Rregullores për organizimin, funksionimin dhe procedurat e 

ERE-s”, miratuar me vendimin e bordit të Entit Rregullator të Energjisë (ERE) nr. 96, datë 

17.06.2016; Bordi i ERE-s, në mbledhjen e tij të datës 06.11.2026, pasi shqyrtoi relacionin me 

nr. 3499 prot., datë 05.11.2026, të përgatitur nga Grupi i Punës i ngritur me Urdhrin e Kryetarit 

të ERE-s nr. 137, datë 18.08.2026 “Mbi fillimin e procedurës administrative për shqyrtimin dhe 

miratimin e Rregullores për procedurat e thjeshtuara të licencimit në sektorin e energjisë 

elektrike”, 

 

Konstatoi se: 

- Ligji nr. 59/2026 “Për sektorin e energjisë elektrike”, në nenin 42, pika 2, parashikon 

zbatimin e procedurave të thjeshtuara të licencimit për veprimtarinë e prodhimit të energjisë 

elektrike dhe operimin e impianteve të depozitimit të lidhura në rrjetin e shpërndarjes, si 

dhe për veprimtarinë e tregtimit të energjisë elektrike. 

- Neni 51 i ligjit nr. 59/2026 parashikon një regjim kalimtar për operatorët e impianteve të 

depozitimit të energjisë elektrike që plotësojnë kushtet e përcaktuara në këtë nen. Në zbatim 

të këtyre parashikimeve, projekt-rregullorja përcakton dispozita të posaçme për paraqitjen 

dhe shqyrtimin e aplikimeve për licencim të këtyre operatorëve, duke marrë në konsideratë 

dokumentacionin e administruar më parë pranë ERE-s. 

- Projekt-rregullorja përcakton kërkesa të diferencuara dokumentare sipas veprimtarisë 

përkatëse, duke parashikuar përdorimin e dokumentacionit të vlefshëm të administruar më 

parë nga ERE, verifikimin e të dhënave në regjistrat publikë dhe shmangien e riparaqitjes 

së dokumenteve që provojnë të njëjtat të dhëna, me qëllim lehtësimin e procedurës së 

aplikimit dhe shqyrtimit për licencim. 

- Zbatimi i procedurës së thjeshtuar nuk cenon detyrimin e aplikuesve për përmbushjen e 

kushteve dhe kritereve ligjore të licencimit, si dhe respektimin e kërkesave për publikimin 

e aplikimeve, administrimin dhe shqyrtimin e komenteve dhe kundërshtimeve të palëve të 

interesuara dhe vendimmarrjen e bordit të ERE-s, në përputhje me ligjin nr. 59/2026. 

- Projekt-rregullorja përbëhet nga 19 nene, të organizuara në 5 krerë, dhe 5 anekse, në të cilat 

përcaktohen formulari i aplikimit dhe dokumentacioni për secilën veprimtari që i 

nënshtrohet procedurës së thjeshtuar të licencimit. Përpara shqyrtimit për miratim, projekt-

akti duhet t'i nënshtrohet procesit të konsultimit me palët e interesuara. 

Për gjithë sa më sipër, bordi i ERE-s, 

 

Vendosi: 

1. Të fillojë procedurën administrative për shqyrtimin dhe miratimin e Rregullores për 

procedurat e thjeshtuara të licencimit në sektorin e energjisë elektrike” dhe anekseve 

bashkëlidhur saj. 

 

2. Projekt-rregullorja do t’i nënshtrohet procedurës së konsultimit, në përputhje me kërkesat e 

legjislacionit në fuqi dhe procedurat e përcaktuara nga ERE për miratimin e akteve 

rregullatore. 

 

3. Ngarkohet Grupi i Punës për ndjekjen e procedurës, për kryerjen e veprimeve të nevojshme 

procedurale lidhur me publikimin dhe konsultimin e projektaktit, administrimin dhe 

shqyrtimin e komenteve, vërejtjeve dhe propozimeve të paraqitura, si dhe organizimin e 

seancave dëgjimore, sipas nevojës, dhe përgatitjen e materialeve për vijimin e procedurës 

së miratimit. 

 

Ky vendim hyn në fuqi menjëherë.  

Çdo palë e përfshirë në këtë procedurë mund t’i kërkojë ERE-s, brenda 7 ditëve kalendarike 

nga data e marrjes dijeni të vendimit, rishikimin e vendimit të bordit në rast se ka siguruar prova 

të reja që mund ta çojnë bordin në marrjen e një vendimi të ndryshëm nga i mëparshmi apo për 

gabime materiale të konstatuara. Për këtë vendim mund të bëhet ankim në Gjykatën 

Administrative Tiranë, brenda 45 ditëve kalendarike nga dita e publikimit në Fletoren Zyrtare. 

Paraqitja e ankimit nuk pezullon vlefshmërinë e vendimit, përveçse kur gjykata vendos ndryshe 

në përputhje me legjislacionin në fuqi.  

Ky vendim botohet në Fletoren Zyrtare.  

 

                                                                                                                     KRYETARI 

                                                                                                                   Petrit AHMETI 

